
Soʻfiyona tariqat yoʻnalishlaridan boʻlgan qalandariylik “riyo” va “nafs”, “ujb”ga qarshi 

gʻoyaviy kurash vositasi boʻlishi bilan birga oʻzida mumtoz tasavvuf anʼanalarini mujassam 

etgani bilan ham boshqa baʼzi tariqatlardan ajralib turadi. Bu tariqat vakillari tashqi qiyofalari, 

xatti-harakatlari, maxsus kiyimlari bilan kishilar orasida ajralib turgan. Ammo, ularning 

tashqaridan xalq bilan ichkaridan Haq bilan birga boʻlish ishtiyoqi ijtimoiy munosabatlarida 

muhim oʻrin tutgan. Shu bilan birga qalandariylik insonning ruhiy-maʼnaviy olamini 

tarbiyalovchi vositalardan biri sifatida ham eʼtirof etilayotganining sababi axloqiy kamolot, 

insoniy birdamlik, qanoat va maʼnaviy taraqqiyot namunasi oʻlaroq qaralgan. Oziga qanoat 

qilish, yoʻgʻiga sabr qilish fazilatlarini tarbiyalagan.  

Dunyoning nufuzli ilmiy-tadqiqot markazlarida aynan tasavvuf bilan aloqadorlik kasb 

etgan izlanishlarda va oliy taʼlim dargohlarida qalandariylikning ijtimoiy, tarixiy va soʻfiyona 

mohiyatini anglash borasidagi koʻplab fundamental tadqiqotlar amalga oshirilayotgani ushbu 

yoʻnalishdagi tadqiqotlarning ilmiy ahamiyati yuqori ekanligidan dalolat beradi. Markaziy 

Osiyoda qalandariylikning tariqat sifatida vujudga kelishi, gʻoyalari, oʻlka hududlarda keng 

tarqalishi, rivojlanish sabablari, yoʻnalishlari, taraqqiyot va tanazzul bosqichlari boʻyicha Sharq 

va Gʻarb olimlari koʻplab ilmiy izlanishlar olib borganliklari ushbu tariqatlarga boʻlgan 

qiziqishlar davom etayotganini koʻrsatadi. Biroq hozirda qalandariylik tariqatining mintaqaviy 

xususiyatlari, falsafiy-irfoniy jihatlari va amaliy jihatlari bilan bogʻliq masalalarni notoʻgʻri 

talqin qilish holatlari ham uchrab turadi. Mazkur yoʻnalishda izlanishlar olib borayotgan 

tadqiqotchilar ham oʻz tadqiqotlarida buni taʼkidlaydilar. Shu nuqtai nazardan 

qalandariylikning asl mohiyatini haqqoniylik hamda ilmiy xolislik tamoyillariga tayangan holda 

oʻrganish ushbu yoʻnalishdagi tadqiqotlar samarasini yanada boyitishiga va xolisona 

qarashlarning tizimli shakllanishiga xizmat qilishi mumkin. Soʻnggi yillarda Markaziy Osiyo 

tariqatlarining tarqalishi va ilmiy-maʼrifiy merosini oʻrganish bilan bogʻliq ilmiy izlanishlarga 

katta imkoniyatlar yaratilmoqda. Jumladan, Mir Arab oliy madrasasi huzurida Bahouddin 

Naqshband tasavvuf ilmiy maktabining tashkil etilishi, Yetti pir tarixini oʻrganishga boʻlgan 

eʼtiborni fikrimizning amaliy tasdigʻi sifatida koʻrish mumkin. Tasavvufga oid manbalarda 

qalandariylik tariqati vakillari ruhiy kamolotga erishgan sofdil kishilar sifatida eʼtirof qilingan. 

Oʻzbekistonda qalandariylik tariqatining tasavvuf tarixi va adabiyotida talqin etilishi bilan 

bogʻliq koʻplab ilmiy izlanishlar amalga oshirilmoqda. “Qalandarnoma” turkumida yozilgan 

kitoblardan ayrimlari tarjima qilinganiga qaramay, Markaziy Osiyo qalandariylarining 

yoʻnalishlari, zikr uslublari, jahongashtalik prinsiplari, maskanlari, yetakchi pirlari, boshqa 

oʻlka va hududlardagi tariqat vakillaridan farqli jihatlari zohiriy va botiniy amallari, insonlar 

oʻrtasidagi munosabatlari, Alloh va yaratilganlarga doir masalalarni qiyosiy tahlil etish zarurati 

mavjud. 

IX-XI asrda malomatiylik harakati negizida vujudga kelgan qalandariylik shariat 

normalari doirasida faoliyat olib borganligi, shu bilan birga ularning undagi tartib-qoidalarning 

sirliligi va murakkabligi bois ommalashmay qolgani, buning natijasida qalandariylikning asl 

mohiyati “malomat”, “ixlos”, “faqr” maqomlaridagina saqlanib qolgani ularning keyingi 

tariqatlarga gʻoyaviy taʼsirini ochib berishda ham muhim ahamiyatga molik. Markaziy Osiyo 

oʻlkalarida qalandariylikning yuzaga kelishiga asosiy omil sifatida shariat va tasavvuf vakillari 

orasida tarqalib borayotgan “riyo” ga yoʻl bermaslik va nafsni isloh qilishga qaratilganligi 

hamda ushbu illatlarning oldini olishda “sidq” va “ixlos” gʻoyalariga tayanishning 

https://doi.org/10.47390/SP1342V3I11Y2023N73

umumtasavvufiy yoʻllari tahlili uning ruhiy-maʼnaviy tarbiyadagi ahamiyatli jihatlari, bugungi 

kundagi soxta tariqatchilik, soxta pirlar, har qanday sirli jamoalar harakatlarini maʼrifat bilan 

qaytarishda xizmat qiladi. 

Umuman, oʻrta asrlarda qalandariylik haqidagi tanqidiy qarashlarning negizida Eron 

tariqatlariga xos boʻlgan “vahdat al-vujud”, “hulul”, “tanosux” gʻoyalarining kirib qolishi sabab 

boʻlgani ularning hanafiylik asoslariga nomutanosib ekanligi, soʻfiyona qarashlarning 

Movarounnahrdagi oʻrta yoʻl qoidalariga mos jihatlari tariqat tajribalarida singib borganligi 

tariqatning tarbiyaviy irfoniy takomillashib borishga hissa boʻlib qo’shilgan.Tadqiqotchi 

N.To’ychiyevaning fikriga koʻra, XIX asr oxiri va XX asrlarga kelib Turkistonning iqtisodiy-

ijtimoiy tanazzuli natijasida oddiy aholining qalandarxonalardan boshpana va yegulikni 

begʻaraz topish imkoniyati mavjudligi sababli qalandarlar safi koʻpayib, 100 dan ortiq 

qalandarxonlar faoliyati rivojlangan. Qalandariylik tariqati vakillarining Erondan Markaziy 

Osiyoga kirib kelishi, ularning oʻziga xos jihatlari mintaqada shakllangan “qalandarxonalar” 

faoliyatining rivoj topishi, badiiy adabiyotda qalandar va darvesh kabi atamalar nafsni 

jilovlagan, ruhiy kamolotga erishgan kishilarga nisbatan qoʻllanishi, XIX asr oxiri va XX asrning 

birinchi choragida qalandariylik faoliyati avj olib, qalandarlikka xos jamoalar shakllanishi, 

mintaqa ijtimoiy-diniy hayotida qalandarlarning oʻrni ajralib turgan.Ularning jamiyat va inson 

hayotiga koʻrsatgan taʼsiri aynan inson nafsiga qutqu soluvchi illatlarga qarshi ekanligi bilan 

ham uning tarbiyasida muhim oʻrin tutadi. 

Qalandariylik tariqati tarixini oʻrganish, uning oʻziga xos xususiyatlari, amaliyotlarini 

bilishdan avval bu atamaning kelib chiqishiga eʼtibor qaratish kerak.“Qalandar” atamasi 

ijtimoiy va maʼnaviy hayotimizdan chuqur joy olgan va oʻz davrida hamda keyingi zamonlarda 

ham badiiy adabiyotimiz sanʼatimizda muhim oʻrin tutgan. Aytish mumkinki, madaniyatimiz 

tarixida ushbu harakatlar oʻz mavqeiga ega boʻlganligi uning ildizlarini yanada chuqurroq 

oʻrganishni taqozo etadi.Chunki, olam va odam, jamiyat va inson munosabatlarini oʻrganishning 

turli rakurslari ushbu jihatlarni ham hisobga olishni nazarda tutadi. Tasavvuf, soʻfiylik 

amaliyotlari, shayxlarning hayot tarzi oriflarning irfoniy bilimlari Haq va haqiqatni anglashda 

oʻziga xos falsafiy-irfoniy mushohadani talab qiladi.Bu tariqatlar tarixini ularning gʻoyalari, 

tamoyillarini yashash tarzlarini ham oʻrganishga undaydi. Turli davrlarda qalandar atamasiga 

turlicha taʼriflar, tushuntirishlar, izoh va sharhlar berilgan. Qalandariylik atamasi tarixiy, ilmiy 

va adabiy ahamiyatga ega hisoblanadi. XI asrdan keyingi davrlarda “qalandar” atamasini 

olimlar etimologiyasi xususida hozirgacha bir toʻxtamga kelmaganlar. Ularning 

qalandarlarning dastlabki koʻrinishlari va tariqatning paydo boʻlish jarayoniga doir qarashlari 

nisbiy sanaladi. Hatto “qalandar” soʻzining ildizi va qaysi tildan kelib chiqqani ham 

aniqlanmagan. Mazkur atamaning kelib chiqishi borasida baʼzi taxmin va qarashlar mavjud: 1. 

Qalandar – forschada “kattaroq”, “yirikroq”, “ogʻir yuk koʻtargan besoʻnaqay odam”, “darvoza 

orqasidan tirab qoʻyiladigan, tekislanmagan, qalin yogʻoch toʻnka” maʼnolarini bildiradi [1,233]. 

2. Qalandar – grekcha “taqdirlamoq”, “taklif qilmoq” maʼnolarida qoʻllaniladi 2,129]. 3. Qalandar 

– soʻzi “qalan” va “andar” soʻzlarining birikishidan hosil boʻlgan. Maʼnosi: “ogʻir yuk tashigan”, 

”ogʻir yuk ostida qolgan” yoki arabcha “aqall” va forscha “andar” soʻzlaridan tarkib topib, 

ahamiyatsiz bir ahvolda” degan maʼnolarni anglatadi. Bu atama majzubi solikin, sulukdan 

soʻngra jazbaga yetishgan bir soliki majzubning laqabiga nisbat berilgan [3,351] degan 

qarashlar ham mavjud; 4. Qalandar soʻzi “ko” va “langar” soʻzlaridan yasalgan boʻlib, “ko”soʻz 

yasovchi qoʻshimcha boʻlib, tegishlilikni anglatgan, “langar” esa jamoaviy istiqomat manzilidir. 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/1 (3)-2023 

 

548 

Yaʼni, langarxonada yashovchi shaxs [4,60] sifatida ham keltirilgan. 5. Qalandar – sanskritchada 

“qonundan tashqari”, “qonunni buzuvchi” maʼnolarini anglatgan. Qalandar soʻzi rindlar, gadolar 

va darveshlarning bir guruhini nomi boʻlgan degan taxmin ham mavjud. Tariqat asosiga xos 

qoidabuzarlik odati qadimda ham aksar guruhlarda mavjud boʻlgan boʻlgani yuqoridagi 

fikrimizning dalilidir. Ularni baʼzi manbalarda “rind”lar deb atalishining sababi ham shunda deb 

qaraladi. “Qalandar” va “darvesh” soʻzlari adabiyotlarda maʼnodosh sifatida ishlatiladi. Ammo 

darvesh arabcha faqir soʻziga koʻproq mos tushadi. “Qalandar” atamasini koʻplab adiblar, 

jumladan, Abdulloh Ansoriy (vaf. 1089), Hakim Sanoiy (vaf. 1131), Fariduddin Attor (vaf. 1220) 

kabilarning ijodida qoʻllanilgani kuzatilgan. Qalandarlik atamasi hududi va davriga koʻra bir 

qancha soʻzlar bilan sinonim tarzida ishlatilgan. Jumladan, Hindiston, Eron, Markaziy Osiyoda 

qalandar soʻziga maʼnodosh sifatida “darvesh” atamasi, Turkiyada esa, abdollar, ishqiylar, 

torlaklar qoʻllanilgan. Yevropada bu atama yanada salbiy maʼnoda ishlatilib kelingan. Xatibi 

Forsiyning “Qalandarnoma”sida keltirilishicha, Eronda qalandariylikka tariqat tusini bergan 

shaxs Jamoliddin Saviy (vaf.1221) oʻzining shogirdi Muhammad Balxiyga “qalandariy” soʻzining 

ramziy maʼnosini ochib bergan. Unga koʻra, “qalandar” besh harfdan tashkil topgan boʻlib, har 

biri alohida maʼno kasb etadi. “Qof” – qanoatni anglatadi. Qanoat shunday narsaki, u ganju 

durlardan yaxshiroqdir. Qanoatli kishi tamadan yiroq boʻladi. Qanoat siddiqlarning sifati, 

tamagirlik esa dilni siyoh qiladi. “Lom” – latiflik. Chunki, bu sifat Yaratganga xosdir. Alloh 

bandalariga nisbatan latif boʻlib, xulqlarning naqshi latiflikdir.“Nun” – harfi nadomat demakdir. 

Yaʼni, qilgan gunoh va maʼsiyatlariga nadomat qilish, achinish. Inson qiyomatda isyonlariga 

nisbatan nadomat qiladi. Faqir esa tirikligida gunohlariga afsus va nadomat qilishi lozim.“Dol” 

– diyonatdan dalolat. Din koʻrsatmalariga amal qilish, diyonatli kishi oliy maqomda ekanini 

amalda koʻrsatib berish bu diyonat. Diyonat bu haqiqat. “Re” – riyozat. Qalandar boʻlishni 

ixtiyor etgan kishini oqibat riyozat tutadi. Bu oxirgi bosqich boʻlib, Muhammad paygʻambardan 

merosdir. Riyozat nafs va maylni soʻndiradi. Insonning nafsi oʻziga dushman boʻlib, riyozat 

ruhni, qalbni poklaydi. Kimki kamolotga erishgan boʻlsa, bu riyozat sababidan. Shu tariqa 

Jamoliddin Saviy muridi Muhammad Balxiyga qalandarlik sifatlarini bayon qilgan. Markaziy 

Osiyoda “qalandar” va “qalandariy” atamasi koʻplab tarixiy, adabiy va tasavvufiy manbalarda 

kuzatiladi. Ular hamma vaqt ham bir xil maʼnoda qoʻllanilmagan. Masalan, adabiy manbalarda 

ramziy maʼnoda taqvodor, zuhdga berilgan, mol-dunyodan koʻngil uzgan sufiy kishilarga 

nisbatan “qalandar” soʻzi ishlatilgan. Bu yerda tariqat vakili nazarda tutilmaydi. Ammo 

“qalandariy” deganda esa bevosita qalandariylik tariqati vakili tushuniladi. Tasavvufiy 

adabiyotlarda qalandariylik Markaziy Osiyo hududida keng tarqalgani va uning paydo boʻlish 

ildizlar shu hududga dahldor ekani koʻp marotaba taʼkidlanishiga qaramay, tasavvufga oid 

zamonaviy tadqiqotlarda qalandarlar haqida maʼlumot berilganda aksar oʻrinlarda eronlik 

qalandarlar mazkur tariqatning vakillari sifatida keltirilgan. Ularning aksariyatida Eron va 

Turkiya (hozirgi) qalandarlari faoliyati keng yoritilib, ularga xos jihatlar ochib berilgan. 

Markaziy Osiyo qalandarlari faoliyati va ularning xususiyatlari ilgari surgan gʻoyalari hali 

yetarlicha oʻrganilmagan. 

Rus olimi O.F.Akimushkin oʻz maqolasida “Jomiy va Suhravardiyning ikkisi ham haqiqiy 

qalandarlar bilan ur-toʻpolonlarda ishtirok etish uchun qalandarlar libosini kiyib 

yuradiganlarni chalkashtirish kerak emasligini qayd etganlar” [5.277] deb yozadi. Bundan 

koʻrinadiki, qalandar qiyofasidagi devonasifat kishilar ham mazkur maslakni daʼvo qilish orqali 

uni suisteʼmol qilib kelganlar. Natijada atrofdagi kishilar nazdida ularga nisbatan tanqidiy 

yondashuv kuchayib borgan. Ularni orasidagi farqlarni ajratish uchun manba va adabiyotlarni 

davriga koʻra tasniflab oʻrganish lozim boʻladi. Oʻzbek adabiyotining yetuk namoyandasi Alisher 

Navoiy asarlarida qalandar atamasi koʻp bora tilga olingani eʼtiborli jihat boʻlib, majzub 

qalandarlarni ham, oʻziga qalandar nomini qoʻygan shilqim gadolarni ham, ochkoʻz, fosiq va 

horis maslak sotarlarni ham koʻp koʻrgan va kuzatgan shoir sifatida oʻzining “Mahbubul-qulub” 

kitobida ularni turlarga ajratgan. Navoiy oʻz zamonasidagi qalandarlarni asl va soxta 

qalandarlar sifatida ikki toifaga tasniflaydi. Adashgan qalandarlar bilan haqiqiy qalandarlarni 

bir deb hisoblamaslikni taʼkidlaydi. Ularni farqlashga chaqirish mohiyatida haqiqiy maʼnodagi, 

eʼtiqodi sof qalandarlar ham borligiga ishora qilgan.Navoiyning izdoshlaridan boʻlgan 

mutasavvif olim Husayn Voiz Koshifiy ham darveshlar (qalandar)ni maqtalgan sufiylar sifatida 

koʻradi. Ularni bir-biridan ajratmagan holda taqvoli kishilar deb eʼtirof etgan. “Futuvvatnomai 

sultoniy” kitobining toʻrtinchi “Xirqa va ahli faqir...” bobida xirqa turlari, aynan faqirlarga xos 

xirqalar, uni kiyishning shartlari, darveshlar haqidagi bobida esa ularning kiyinish uslubi, 

faqirlarning bosh kiyimlari, oʻz zamonasidagi sufiylarning liboslari, kuloh va uning ustidan 

bogʻlanadigan bogʻichlarning mohiyati, rangi haqida bayon qilgan. Shuningdek, qalandarlikka 

tegishli boʻlgan safar qilish va takyaxona odobi haqida ham toʻxtalgan. Olimlarning fikriga koʻra, 

“tasavvuf musulmon Sharqi mamlakatlari ijtimoiy va maʼnaviy hayotiga chuqur kirib bordi; fan, 

madaniyat va adabiyot rivojiga katta ijobiy taʼsir koʻrsatdi. XI asrdan boshlab Sharqning deyarli 

barcha nufuzli shoir va yozuvchilari, mutafakkir va olimlari tasavvufdan oziqlanib, uning 

insonparvarlik va haqsevarlik gʻoyalaridan ruhlanganlar” [6,4]. Tasavvuf Sharq diniy-falsafiy, 

ijtimoiy-siyosiy va maʼnaviy tafakkuri tarixida murakkab hodisaga aylandi. Bu diniy-falsafiy 

dunyoqarash fan, madaniyat rivoji uchun imkoniyatlarni kengaytirish bilan birga ularning 

yutuqlaridan foydalanish yoʻllarini ham boyitdi. Umuman, islom dini va tasavvuf falsafasi yangi 

axloqiy komillikka intiluvchi tarbiyani vujudga keltirishga harakat qildi. Hadislarda bayon 

etilgan islomiy tarbiyaning asosi iymon va solih amallardan iborat edi. Uning nazorati shariat 

va sunnaga asoslandi. Chunonchi, IX–X asrlarda xonaqohlarning paydo boʻlishi, tariqatlarning 

shakllanishi koʻzga tashlanadi. XI–XII asrlarda tasavvuf maktablari, silsilalari tarkib topdi. 

Bunda Misr, Bagʻdod, Basra, Buxoro, Nishopur, Termiz, Balx shaharlari tasavvuf va tariqat 

markazlari sifatida muhim rol oʻynadi. Natijada Misr, Xuroson, Movarounnahr, Iroq va 

Turkiston maktablari shuhrat topdi. Movarounnahr diniy-irfoniy qarashlari rivojida Yusuf 

Hamadoniyning hissasi katta boʻldi. U Movarounnahr va Xurosonda vujudga kelgan tasavvuf 

maktablarining asoschisi sifatida ham tilga olinadi. Yusuf Hamadoniy Buxoro va Marvda 

xonaqoh va madrasa qurdirib, koʻplab turkiy zabon va forsiygoʻy shogirdlar tayyorlagan. 

Buxorodagi shogirdlari orasida Hasan Andoqiy, Abdullo Barqiy, Ahmad Yassaviy, va Abduxoliq 

Gʻijduvoniy alohida ajralib turadi. Ular tasavvuf tariqatlarining keyingi davrlardagi rivojiga 

katta hissa qoʻshganlar [7,103-104]. Shu bilan birga ijtimoiy-madaniy hayotni yuksaltirish, 

maʼnaviy muhitni barqarorlashtirishda alohida xizmat koʻrsatganlar. XII asrda Oʻrta Osiyoda 

vujudga kelgan ilk tasavvufiy tariqat va uning asoschisi Ahmad Yassaviy dastlabki taʼlimni 

Shahobiddin Isfijobiydan, soʻng maʼnaviy ustozi Arslonbob koʻrsatmasi bilan Buxoroga borib 

Yusuf Hamadoniydan oladi [8,22]. Tasavvuf adabiyotining rivojlanishi ham shu davrga toʻgʻri 

keladi. Ayniqsa, Najmiddin Kubro (1145–1221y.y.), Muhyiddin Ibn Arabiy (1165–1240y.y.), 

Yahʼyo Suhravardiy (1155–1191y.y.) singari mutafakkir shayxlar, Fariduddin Attor (vaf. 1220), 

Ahmad Yassaviy (vaf. 1166), Jaloliddin Rumiy (1207–1273y.y) kabi ulugʻ soʻfiy shoirlar 

tasavvuf ilmining doirasini kengaytirdilar, uni falsafa va hikmat bilan boyitdilar. Tasavvuf ham 

ilmiy-nazariy jihatdan, ham amaliy harakatchilik nuqtai nazaridan oʻzining yuksak choʻqqisiga 

koʻtarildi. Eʼtiborli jihati shundaki, Movaruonnahr va Xurosonda oʻz taʼsiriga ega boʻlgan 

yuqorida tilga olingan tariqatlar malomatiylik va qalandariylikning “riyo”ga, “kibr”ga qarshi 

gʻoyalaridan taʼsirlanganlar. Amaliyotlarida ham oʻziga xos taʼsir alomatlari koʻzga tashlanadi. 

Tasavvuf tarixiga nazar solinsa, IX–XI asrlarda tavhid asoslarini chuqurlashtirishga katta eʼtibor 

berilib, tasavvufning fano va baqo kabi tushunchalari, Haqqa vosil boʻlish mayli shiddat bilan 

targʻib qilingan boʻlsa, XIII asr oʻrtalaridan boshlab, tafakkuriy-aqliy yoʻnalish yetakchilik qila 

boshladi. Bu falsafiy oqim tasavvuf tarixida “vahdat-ul-vujud” nomi bilan shuhrat topdi. 

Soʻfiylar endi koinot tuzilishi, odamlarning xususiyatlari, olam va odam munosabatlari, komil 

inson gʻoyalari xususida bosh qotiradigan boʻldilar. Natijada Ibn Arabiy va Jaloliddin Rumiy 

kabi zotlarning asarlarida butun bir falsafiy tizim oʻz ifodasini topdi. Ular ilohiy kashf-u 

karomat, ruhiy-psixologik holatlar, botiniy latifliklar bilan birga, real insoniy hayot haqida fikr 

va gʻoyalarni ilgari surdilar. Tasavvuf Sharq fikriy taraqqiyotidagi koʻp asrlik tajribalarni 

qamrab olib, uni rivojlantirishga kirishdi. Din va falsafa, hikmat va vahdat, kalom va hadis 

ilmlarini birlashtirdi, ilohiy ilmlar bilan dunyoviy ilmlarni oʻzaro bogʻlashga harakat qildi. 

Natijada tasavvuf Sharq kishisining tafakkur tarzi va axloq normasi sifatida oʻziga xos hodisaga 

aylanib bordi. Shu bilan birga, tasavvuf yoki mavjud boʻlgan turli oqimlar orasida malomatiylik 

va qalandariylik ham oʻziga xos ahamiyat kasb etgan.Uning negizida inson zotini ulugʻlash, uni 

boshqa tirik mavjudotlar ichida eng aʼlosi, deb bilish insonga xos boʻlgan xislatlarni, 

“insonparvarlik, bagʻrikenglik, ezgulik, halollik, mehr-shafqat, oʻzaro yordam, adolatparvarlik, 

komil insonni tarbiyalash, ilm-fan va kasb-hunarni egallash, mehnatsevarlik, sevgi-muhabbat, 

donolik, aqllilik, jasurlik, saxiylik, iffat, nafsni tiyish, tinchliksevarlik va qadriyatlarni tahlil 

qilish XIV-XV asr mutafakkirlarining ijtimoiy-falsafiy, axloqiy hamda badiiy qarashlarida oʻz 

inʼikosini topdi” [9,10]. Tadqiqotlarda yuqorida keltirganimizdek, xonaqohlarda yoʻlovchi 

darveshlarga, musofirlarga, yetim-yesirlarga, boshpana va yegulik berilar edi [10162]. Demak, 

xonaqohlar qatorida qalandarxonalar ham oʻziga xos ijtimoiy himoya tizimning vujudga 

kelishida oʻziga xos rol oʻynagan deyish mumkin. XVI asrda yashagan turk muallifi Vohidiyning 

qalamiga mansub Xojai Jahon Natijai Jon” nomli asarida qalandariylik va ularga xos urf-odatlar 

haqida qimmatli maʼlumotlar berilgan. U oʻz kitobini 929/1522 yillarda hajga qilgan safari 

chogʻida taʼlif etgan. Vohidiy qalandariylarning toʻgʻri yoʻldan adashib ketganliklarini, aslida esa 

eʼtiqodiy nuqtai nazardan sof va diyonatda toʻgʻri yoʻlda boʻlganliklarini qayd etgan. Xojai Jahon 

kitobda tariqat vakillariga tarbiyaviy koʻrsatmalar berish orqali oʻgʻliga pand-nasihat qilgan. 

Xojai Jahon qalandariylarning haydariylik yoʻnalishi vakillari bilan qilgan suhbati jarayonida 

ularga quyidagicha nasihat qiladi: “Sizlar nomahramdan tiyilish va shaytonning haromga 

chaqiriqlaridan saqlanish uchun qoʻlingiz va oyogʻingizga temir xalqa taqasizlar. Shu temir 

zanjir sizni sirotal mustaqimga eltib, tariqatda sobitqadam qiladi deb ishonasizlar. 

Abdurahmon Sulamiy, Ibn Arabiy va Suhravardiy kabi olimlar malomatiylar va ularning 

jamoalarini moʻtabar kishilar deb eʼtirof etganlar. Mazkur olimlar yashagan davrda 

malomatiylik va ularning jamoalari (jumladan, qalandariylar) eʼtiborli kishilar sifatida nom 

chiqargan va ularning faoliyati ijobiy baholangan. Ikkinchi davr malomatiylik va qalandarlik 

oʻrtasida tafovut vujudga kela boshlagan XII-XVII asrlardir. Mazkur davrda ijod qilgan 

mutasavvif va shoirlarning asarlariga murojaat qilinganda bevosita qalandarlarni turlarga 

ajratish hollari kuzatilgan. Jumladan, soxta va asl qalandarlar degan tushunchalarga tayangan 

holda tasniflangan. Bu vaqtga kelib malomatiylar va qalandarlarning el orasidagi obroʻlaridan 

foydalangan ayrim kimsalarning ularga taqlidi yoki ularning qiyofasidan foydalanishi natijasida 

qalandarlarga nisbatan tanqidiy munosabat shakllana bordi. Abdurahmon Jomiy, Alisher 

Navoiy va Husayn Voiz Koshifiyning qarashlari shular jumlasidan. XVIII-XIX asrlarga oid boʻlib, 

bu vaqtda asl qalandarlar soni keskin kamayib, soxta qalandarlar deyarli eʼtiqod va amaliyot 

jihatidan yoʻldan adashgan davr boʻldi. Markaziy Osiyodagi siyosiy va madaniy inqiroz 

qalandarlar faoliyatini ham cheklab o’tmadi.Ularning gʻoyalari mohiyatiga putur yetib 

jamiyatning qoloq, omi bir qatlamiga aylanib qoldilar. Xudoyorxon tomonidan qalandarlar yer 

soligʻi hisoblangan “tanabba”dan ozod etildilar. Toshkentlik qalandarlarning toʻrasi 

hisoblangan Abdurahim qalandarning muridlari hamda unga tegishli yer va mulklardan soliq 

olinmagan. Nochorlar qatlami ham qalandarxonalardan boshpana topishi, tilanchilik qilishi 

oqibatida ularning orasida farq sezilmay qoldi. Xonliklar xonadoni hamda vaqf tomonidan 

ajratilgan moddiy yordamdan foydalanish ilinji tasavvufdan bexabar koʻplab kishilarning 

qalandarxonalarda jon saqlashiga imkon bergan. Ularning soni ham shu sababli keskin oshib 

borgan. Afsuski, bugungi kundagi koʻplab adabiy va tarixiy manbalarda ularning aynan uchinchi 

davrga xos turlariga katta ahamiyat qaratiladi. Qalandar deganda aynan shu davrga xos kishilar 

tasavvur qilinadi. Ammo tarixda haqiqiy qalandarlar ham yashagani va jamiyatning eʼtiborli 

kishilari boʻlganlarini inkor qilib bo’lmaydi.Ularning maxsus xatti-harakatlari, yamoq kiyimlari 

faqrlik belgisi sifatida hamda qalandarlarga xos alomat sifatida qabul qilingan. 

Qalandarlarning talabchanligi haqiqat uchun kurashish edi, riyozati esa xonaqoh va 

koʻcha-koʻylarda qalandarona qoʻshiqlar vositasida oʻz ifodasini topgan. Qoʻshiqlar mazmuni 

asosan diniy tasavvufiy boʻlgan va bu ish tasavvuf gʻoyalarining targʻib-tashviqi uchun ishlab 

chiqilgan, qalandarlar maʼlum gʻoyalarga moslashtirilgan bir tadbirga aylangan edi. Darvesh va 

qalandarning xalq orasidagi faoliyati oddiy tilanchiliklardan farq qilib, ular sheʼr va qasidalar 

oʻqish vositalari tufayli tasavvuf taʼlimotining yoyilishiga va uni manzur etishga yordam 

berardilar soʻfiylik tariqatini ommalashtirardilar, aholini tariqatga jalb etardilar. 

Xulosa. Xulosa qilib aytish mumkinki, Markaziy Osiyoda faoliyat olib borgan tariqatlar 

oʻz davrida tadrijiylik bosqichlarini bosib oʻtgan. Hatto amaliy jihatdan bir-birini toʻldirish 

holatlari ham kuzatilgan. Davriy jihatdan vazifasini oʻtagan tariqat boshqa tariqatga oʻz oʻrnini 

boʻshatib bergan. Ayrimlari esa, boshqasiga qoʻshilib ketgan. Qalandariylar Markaziy Osiyoda 

dastlab paydo boʻlish jarayonida oʻz gʻoyalarini xalqdan pinhon tutganlari bois ularni tushunish 

qiyin boʻlgan. Ular uchun xalqning hurmati va eʼtibori illat hisoblangan.Ular koʻproq malomat 

topishga intilganlar buni Alloh bilan yakka qolish usullaridan biri, deb bilganlar. Xolislik 

tamoyiliga putur yetkazmasligi uchun solih amallarini yashirib kelganlar. Oqibatda qalandarlik 

hayot tarzini dastur qilib olgan darveshlar, adabiyotda qoʻllaniladigan majoziy obrazga 

qahramon qalandarlar va sof eʼtiqodga ega mumtoz qalandarlar haqidagi maʼlumotlar bir-

biriga qoʻshilib ketgan. Natijada qalandariylik muammolari yuzaga kelgan. Qalandariylik 

jamiyatning turli qatlamlarida, jumladan, shariat va tasavvuf vakillari orasida avj olgan riyo, 

hashamatga berilish kabi illatlardan norozilikning ifodasi sifatida paydo boʻlgan. 

